
乙酉〈萬曆十三年〉

四月御史鄧鍊條陳請停止燒造磁器先是江西撫按揭

帖備稱燒造繁難如屛風燭臺棋盤花甁等項費過錢糧

甚多竟無堪進用者兹因鍊言　特賜停減〈奏議〉

時民閒苦旱

上焦勞步行祈禱　詔免天下災傷地方錢糧一年

六月慈寧宮成

七月　聖諭云朕軫念民生留神吏治比者重懲貪墨嚴

禁饋遺明旨宣布甚悉各官通不遵守昨者南院御史貪

肆已著重處近聞贓吏濫受詞狀多問罪名贓罰之入者

多半充私囊方嚴旨切責今後部院大小臣工及在外撫

按司道等官務要潔已奉公不得仍前沿襲舊套再有違

犯的重治不宥欽此

八月慈宮完美　宸東悅懌　命擇中秋吉日奉迎

聖母還御新宮

定鄉試主考官順天諭德張一桂洗馬陳于陛應天諭德

于愼行李長春浙江修撰孫繼皋刑科右給事常居敬江

西編修余孟麟吏科右給事葉時新福建編修黃洪憲兵

部主事蔡文範湖廣檢討張應元禮部員外李同芳河南

禮科右給事陳大科吏部主事鄒覲光山東兵科右給事

--

王三餘禮部主事孫承名山西吏部員外王敎刑部員外

魏允孚陝西禮科右給事田疇户部主事蕭良譽四川兵

科右給事唐堯欽刑部主事王德新廣東吏科左給事楊

廷相兵部員外江鐸廣西工科給事中張棟刑部主事林

兆珂雲南吏科給事中楊文舉户部主事彭夢祖貴州工

部員外周夢暘刑部主事熊敦朴是科以後各省主試用

京朝官二員京省同考官用甲科有司數員充之而敎職

同考十存二三

九月湖廣巡按御史論同考推官李槃侵各試官權多取

中諸生而李同芳故庇之不行裁阻得　旨槃降級同芳

罰俸三月

是科鄉試各省解元順天張紹魁應天周繼昌浙江馮烶

江西熊尙文福建李光縉河南駱思驥陝西米劭廣東何

豸廣西唐世堯雲南莫與京貴州蕭重望後俱中進士共

十一人可謂極一時之盛

十月四川撫按官題稱松潘疊茂等處大小粟谷等寨番

人攻撲城堡殺死職官隨調土漢官軍議行進勦兵部題

覆行令巡撫徐元泰總兵官李應祥等相機行事〈邸報〉

當是時

上勵精勤政于故相張居正所建大有更置盡召其擯棄

